
Kåseri på gubbetrimfesten i Hyen 14. mars 2009-03-29

Av Magnar Heimset
”Ikke gjør som morra di sier, Jens, morra di er ei ku!” Ja, no skvatt de bra i stolen, folkens. De tenkjer vel som so at no må det ha rabla for einkvan her. Og så akkurat i kveld som gubbane lagar til fest og damene er gjest. Vi får skunde oss og presisere at det ikkje er vårt utsegn, dette her – fri og bevare oss vel –  det er naturlegvis ei linje frå ein song av gode gamle Ole Paus. Han er kjend som litt av ein rebell som stort sett har lege i krangel og prosessar med alt og alle – Se og hør, ikkje minst – men og for samfunnskritiske, gode og djupsindige tekstar som kan variere frå det lett vulgære til dei mest kjenslevare viser. Til tider litt, eller gjerne ganske mykje, uvørden og respektlaus, i alle fall før han trefte ”engelen” sin. Ho som kom som nettopp det – ein reddande engel – og berga han frå seg sjølv, frå kreditorane og frå ”Se og hør” og fekk han til å synge åndelege songar på sine gamle dagar.

Vi må vel innrømme at vi skvatt litt då vi høyrde denne visa første gongen. Det var faktisk lenge etter at han trefte engelen sin og, og vi måtte verkeleg undrast på kva han meinte med denne famøse teksten. Prøvar han å vere ironisk, eller meinar han verkeleg at mora til Jens er ei ku? Vi som veit so inderleg vel kva ei ku er for noko, har vanskeleg for å tru det. Ironi er vanskeleg – og kan vere veldig farleg. For ein må vere svært så tydeleg på ironi, på at ein meinar det stikk motsette av det ein seier. Elles kan det bli fatale og sjebnesvangre missforståingar som kan vere vanskeleg og ofte håplaust å få retta opp igjen. 

Han har naturlegvis henta ideen frå noko så harmlaust og uskuldig som Torbjørn Egner sitt eventyr om Karius og Baktus – de veit desse uskikkelege småtrolla som heldt til  i  tennene til Jens der dei laga seg holer til å bu i, meska seg med søtsaker og kveitebollar og som fryda seg ellevilt når han Jens jamra seg og klaga over tannverk og vondt i munnen. Og når desse smådjevlane høyrde mora hans rå han til å pusse tennene, ropte dei taktfast i kor: ”Ikkje gjør som morra di sier, Jens, ikkje gjør som morra di sier. . .” Men dei nemnde ikkje noko om at mora hans var ei ku, dertil var nok sjølv desse uskikkelege rabagastane fôr Egnersk veloppdregne.

Det var kanskje det som gjorde utslaget, for  han Jens var lydig, han, og pussa tennene sine. Dei to småtrolla vart nådelaust rivne ut av holene sine, skylt ut av munnen, nedigjennom avløpet på vasken og gjennom kloakken ut i det store havet. Kva som sidan hende, er det vel ingen som har fått vite noko om. Men han Ole Paus har teke småfantane si rolle og oppmodar om ulydnad mot ho mor, dette kvinnemennesket som alltid kjem med formaningar og ”gode” råd til oss stakkars gutfantane som aldri veit vårt eige beste.

For det er vel dèt det handlar om. Alltid har vi karane eitt eller anna kvinnemenneske over oss til å mase på oss og fortelje oss kva vi bør gjere og kva vi slettes ikkje må finne på å gjere. Heilt frå vi låg i mors liv – og sikkert før det og – har vi levd under eit kvinnemenneske sitt forgodtbefinnande. Det var sikkert ho som bestemte at vi i det heile treke skulle kome i mors liv – styrte både broka og stakken som dei så treffande sa det før. Og når vi så først var komne der, var vi sjølvsagt fullstendig avhengige av hennar ”gjøren og laden”.

Og det vart ikkje stort betre etter at vi kom til verda. Vi måtte tidleg erfare at ho bestemte alt både kva vi skulle ete og ikkje minst drikke og kva vi skulle ha på oss. Og når vi tenker oss om har det vel berre halde fram seinare i livet og, stort sett. Kven hugsar ikkje den motbydelege transkeia som vart tvinga inn mellom tennene på ein motvillig gutefant før han vart kommadert av garde til skulen der ei anna ugle av eit kvinnfolk venta for å ta over kontrollen. Jammen bra vi verken hadde lese Karius og Baktus eller høyrt Ole Paus synge ”Ikkje gjør som morra di sier, Jens, kvinnfolk er noe træl”.

Like så vel hugsar vi dei grove, ribbestrikka ullunderskjortene som absolutt skulle på om hausten,  desse nyvaska, krympa og innpåslitne plagga utspekulert strikka i to rette og to vrange for å bli ekstra tettsitjande. Og dei klødde! Herre min kor dei klødde. Den dag i dag – sjølv med plagg av den finaste merinoull - har vi problem med å ha ull innerst mot svorden. Det er kun når nauda er stor nok og det gjeld å halde varmen på livsviktige jakt- og fiskeoppdrag på kalde haust- og vinterdagar at vi må krype til korset og iføre oss noko som kan minne om desse utspekulerte torturinstrument.

Når så endeleg ein stakkar trudde han skulle kaste av seg ulltrøya og åket og flykte til eit mannsamfunn kjemisk fritt for kvinnfolk – trudde vi - for å vere eit år  eller så, kva møtte oss vel der? Jau då, ullundertøy, djupe, solide, ribbestrikka ullundetøy der underdelen naturlegvis hadde fått eit treffande kvinnenamn. Vi vågar ikkje eingong å nemne det, for nokon kunne tru det var vi som hadde funne på det, men denne grusomme innretninga hadde fått namnet sit lenge før vi kom der.

Det var naturlegvis ei eller anna husmorforeining som hadde vunne gehør for at dette klesplagget skulle vere standard utstyr for deira håpefulle i det militære. Men også der vart plagget kun brukt i nødverge – som når vi låg i svensketelt på Hovden i Setesdal i 37 minusgrader og det var så kaldt at vatnet fraus straks det forlet vårt unemnelege og for singlande bortover snøen, Snakk om å strø! Då var ullunderbuksa god å ha og pakke inn i, og vi drog ho nødig ned for det mest nødvendige. Ein sit ikkje lenger enn ein må med messingen berr på latrinestokken i 37 minusgrader, det kan vi love alle som ikkje har prøv det sjølve.

Men no går vi aldeles for fort fram. Vi hadde nesten gløymt den viktigaste perioden i livet vårt – tenåra, puberteten! Då skulle vi ut av moderfanget for å stå på eigne bein og utforske det verkelege livet, trudde vi. Og yre av brusande testosteron i blodet skule vi gjere våre erfaringar både med det eine og det andre. Sjølvsagt dreia det seg om kvinnfolk då og. Vi lærer aldri, vi karane, får liksom aldri nok. På den tida stod dansefestane sentralt i utelivet vårt. Og dei var langdryge, varde ofte til den lyse morgon. Ikkje noko snakk om å slutte klokka eitt, nei, det mangla det mykje på. Det galdt berre å kome seg heim og i seng før folk stod opp om morgonen.

Men etter den søte kløe kjem som kjent den sure svie. Dagen der på vart vi gjerne konfrontert med ein dirrande peikefinger eller to når spyflekkane på bukseknea var avslørte, og enda verre om inspeksjonen hadde avdekka ein flekk som minna om friskt blod på skjorteflaket. ”Du har no vel ikkje drukke vel! Og kvinnfolk får du jammen vente med til du blir skikkeleg tørr attai øyrå!”

Men minst like gale var det om ein venta for lenge. Då vart det snakk om håplause ungkarar og ”du blir no visst gåande og sullje som ein annan evnukk, du!” Han har nok gjort sine erfaringar han Ole Paus og: ”Ikkje gjør som morra di sier, Jens, hu bare klager likavæl”.

Men merkeleg nok – og heldigvis, får vi vel seie – dei fleste karane blir ikkje gåande. Dei har seg ei råd – med kvinnfolk, av alle ting – dei lærer aldri. Og då kan ho gamle mor slakke litt på taumane, for no står ei ny ei klar til å overta styringa av det stakkars hjelpelause mannebeinet. Men peikefingeren er der framleis: ”Kor ofte må eg seie at du ikkje må vaske kulørte kle i lag med lyse!” Dei av oss – og vi har ein lei mistanke om at det langtfrå gjeld alle – som nokon gong har vaska kleda sine sjølv, kjenner oss godt igjen. Visst har vi opplevd rosa t-skjorter og lyseblå kakibukser. Men vi gjer då så godt vi kan og i beste meining?

Og som om ikkje eitt kvinnfolk er nok, er det fleire av oss som pådreg oss døtre. Dei veks fantastisk fort opp og vil tidleg ha eit ord med i laget når den håplause gamlingen skal oppdragast. ”Pappa, du er jammen så teit atte!” Var det nokon som kjende seg igjen? Eller: ”Mamma, kan ikkje du kjøpe nye bukse til han pappa. Den han har er ikkje skamlause lenger. Kjem han på fest med den gamle utvaska Dressman-buksa igjen, så reiser eg heim atte! Når han skal kjøpe kle sjølv så tek han alltid det billegaste – uansett korleis det ser ut – og så prutar han på prisen! Eg blir så skjemde atte”. 

Nei, det er sanneleg best at ho mor står for innkjøp av klede så gubben kan gå skamlause. Elles kan det gå som det ofte gjer når ein skal ut av huset ein hende gong. ”Du, har eg ei bukse eg kan gå i, den eg brukte sist har krympa så forbaska i linninga. Og så skulle eg vel hatt ei skjorte og?” Vi er jo så umyndiggjorde at vi heilt har gløymt å ordne oss sjølve. Vi tek det rett og slett for gitt at ho mor ordnar opp. Gjer ho ikkje det, så står vi der med skåpet fullt av kle som vi anten ikkje kjem i eller som har gått ut på dato for lenge sidan. Og om vi skulle få ånda over oss gjere eit fortvila forsøk på å handle sjølve, så er det aldri vel nok. ”Hu bare klager likavæl!”

Og så et vi no så reint for mykje kan de vete, og vi ete feil. ”No må du ikkje ete så mykje feitt, du har ikkje godt av det. Du kan få hjarteinfarkt. Du må ete mindre søtt og, blodsukkeret dit fyk opp og ned som ein jojo. Det er grådig mange karar på din alder som får diabetes 2, og det er ikkje å spøkje med. Sjå kor magen din henge utover bukselinninga. Nei no må du ta rev i segla før det går skikkeleg gale. Hugs fem om dagen”, formanar ho og viftar demonstrativt med fruktskåla. 

Nei då, ikkje eingong maten er vi unte, i alle fall ikkje den vi likar best. Drikke skal vi helst ikkje gjere heller, ikkje slikt som er godt i alle fall. ”Drikk rikeleg med vatn, det spylar skikkeleg ut systemet, og det seier legane”. Vatn, ja. Det blir det no visst endeleg nok vatn. Og heilt ufarleg er ikkje det heller. Det kan vere både E-koli og Giardia i drikkevatn.

Trimmar for lite gjer vi og. Kvinnfolka flokkar seg i gymsalen på dametrimmen og på fredagskveldane og driv helsebringande, feittdrivande og sunn gymnastikk til musikk. Vi gubbane sit heime og ser sport på fjernsyn, et snacs og drikk usunt. ”Nei dette går ikkje lenger, no må du kome deg ut av sofaen og sjå til å røyve deg litt. Du kjem til å bli sjuk før du ord veit av. Gå deg ein lang tur i staden for å sitje i ro og glo på detta fjernsynet. Og så er det no så usosialt”.

Nei, vi har det ikkje lett vi karane. Vi blir fort gamle, helselause og impotente. Det er neimen ikkje rart at kvinnfolka lever lenger. Dêt må no elles vere ein styrelse, for kor skulle det gå om vi vart åleine. Heldigvis har dei fleste av oss systre eller døtre som kan ta seg litt av oss når nauda blir som verst. Det store tankekorset er likevel at dei få som blir åleine ser ut til å greie seg aldeles utmerka. Men dei må vel representerer unnataka som bekreftar regelen?

Men  i kveld er det trimfest og vi er mange i lag. Vi er her for å hyggje oss i triveleg sosialt samvær. Og så damer, får de no halde eit auge med oss karane og passe på at vi har det bra og ikkje finn på noko tull. Og så får vi heller love at vi ikkje skal gjere som Ole Paus, og tenkje; ”Ikkje gjør som morra di sier”. Så langt synest vi at vi har greidd oss bra, og held det fram slik, kan jo dette bli ein skikkeleg kanonfest, det.

